
අස්ය  ශ්රී  දේවීවෛභවාශ්චර්යාෂ්ටෝත්තරශතදිව්යනාම
ස්තෝත්රමහාමංත්රස්ය  ආනංදභෛරව  ඍෂිඃ , අනුෂ්ටුප්
ඡංදඃ , ශ්රී  ආනංදභෛරවී  ශ්රීමහාත්රිපුරසුංදරී
දේවතා , ඓං  බීජං , හ්රීං  ශක්තිඃ , ශ්රීං  කීලකං , මම
ශ්රීආනංදභෛරවී  ශ්රීමහාත්රිපුරසුංදරී
ප්රසාදසිද්ධ්යර්ථේ  ජපේ  විනියෝගඃ  ।

ධ්යානම්
කුංකුමපංකසමාභා -
-මංකුශපාශේක්ෂුකෝදංඩශරාම්  ।
පංකජමධ්යනිෂණ්ණාං
පංකේරුහලෝචනාං  පරාං  වංදේ  ॥

පංචපූජා
ලං  පෘථිව්යාත්මිකායෛ  ගංධං  සමර්පයාමි  ।
හං  ආකාශාත්මිකායෛ  පුෂ්පෛඃ  පූජයාමි  ।
යං  වාය්වාත්මිකායෛ  ධූපමාඝ්රාපයාමි  ।
රං  අග්න්යාත්මිකායෛ  දීපං  දර්ශයාමි  ।
වං  අමෘතාත්මිකායෛ  අමෘතං  මහානෛවේද්යං  නිවේදයාමි  ।
සං  සර්වාත්මිකායෛ  සර්වෝපචාරාන්  සමර්පයාමි  ॥

ඕං  ඓං  හ්රීං  ශ්රීම්  ।
පරමානංදලහරී  පරචෛතන්යදීපිකා  ।
ස්වයංප්රකාශකිරණා  නිත්යවෛභවශාලිනී  ॥  1 ॥

විශුද්ධකේවලාඛංඩසත්යකාලාත්මරූපිණී  ।
ආදිමධ්යාංතරහිතා  මහාමායාවිලාසිනී  ॥  2 ॥

ගුණත්රයපරිච්ඡේත්රී  සර්වතත්ත්වප්රකාශිනී  ।
ස්ත්රීපුංසභාවරසිකා  ජගත්සර්ගාදිලංපටා  ॥  3 ॥

අශේෂනාමරූපාදිභේදච්ඡේදරවිප්රභා  ।
අනාදිවාසනාරූපා  වාසනෝද්යත්ප්රපංචිකා  ॥  4 ॥

ප්රපංචෝපශමප්රෞඪා  චරාචරජගන්මයී  ।
සමස්තජගදාධාරා  සර්වසංජීවනෝත්සුකා  ॥  5 ॥



භක්තචේතෝමයානංතස්වාර්ථවෛභවවිභ්රමා  ।
සර්වාකර්ෂණවශ්යාදිසර්වකර්මධුරංධරා  ॥  6 ॥

විජ්ඤානපරමානංදවිද්යා  සංතානසිද්ධිදා  ।
ආයුරාරෝග්යසෞභාග්යබලශ්රීකීර්තිභාග්යදා  ॥  7 ॥

ධනධාන්යමණීවස්ත්රභූෂාලේපනමාල්යදා  ।
ගෘහග්රාමමහාරාජ්යසාම්රාජ්යසුඛදායිනී  ॥  8 ॥

සප්තාංගශක්තිසංපූර්ණසාර්වභෞමඵලප්රදා  ।
බ්රහ්මවිෂ්ණුශිවේංද්රාදිපදවිශ්රාණනක්ෂමා  ॥  9 ॥

භුක්තිමුක්තිමහාභක්තිවිරක්ත්යද්වෛතදායිනී  ।
නිග්රහානුග්රහාධ්යක්ෂා  ජ්ඤානනිර්ද්වෛතදායිනී  ॥
10 ॥

පරකායප්රවේශාදියෝගසිද්ධිප්රදායිනී  ।
ශිෂ්ටසංජීවනප්රෞඪා  දුෂ්ටසංහාරසිද්ධිදා  ॥  11 ॥

ලීලාවිනිර්මිතානේකකෝටිබ්රහ්මාංඩමංඩලා  ।
ඒකානේකාත්මිකා  නානාරූපිණ්යර්ධාංගනේශ්වරී  ॥  12 ॥

ශිවශක්තිමයී  නිත්යශෘංගාරෛකරසප්රියා  ।
තුෂ්ටා  පුෂ්ටාऽපරිච්ඡින්නා  නිත්යයෞවනමෝහිනී  ॥  13
॥

සමස්තදේවතාරූපා  සර්වදේවාධිදේවතා  ।
දේවර්ෂිපිතෘසිද්ධාදියෝගිනීභෛරවාත්මිකා  ॥  14 ॥

නිධිසිද්ධිමණීමුද්රා  ශස්ත්රාස්ත්රායුධභාසුරා  ।
ඡත්රචාමරවාදිත්රපතාකාව්යජනාංචිතා  ॥  15 ॥

හස්ත්යශ්වරථපාදාතාමාත්යසේනාසුසේවිතා  ।
පුරෝහිතකුලාචාර්යගුරුශිෂ්යාදිසේවිතා  ॥  16 ॥

සුධාසමුද්රමධ්යෝද්යත්සුරද්රුමනිවාසිනී  ।
මණිද්වීපාංතරප්රෝද්යත්කදංබවනවාසිනී  ॥  17 ॥

චිංතාමණිගෘහාංතඃස්ථා  මණිමංටපමධ්යගා  ।
රත්නසිංහාසනප්රෝද්යච්ඡිවමංචාධිශායිනී  ॥  18 ॥

සදාශිවමහාලිංගමූලසංඝට්ටයෝනිකා  ।
අන්යෝන්යාලිංගසංඝර්ෂකංඩූසංක්ෂුබ්ධමානසා  ॥  19 ॥



කළෝද්යද්බිංදුකාළින්යාතුර්යනාදපරංපරා  ।
නාදාංතානංදසංදෝහස්වයංව්යක්තවචෝऽමෘතා  ॥  20 ॥

කාමරාජමහාතංත්රරහස්යාචාරදක්ෂිණා  ।
මකාරපංචකෝද්භූතප්රෞඪාංතෝල්ලාසසුංදරී  ॥  21 ॥

ශ්රීචක්රරාජනිලයා  ශ්රීවිද්යාමංත්රවිග්රහා  ।
අඛංඩසච්චිදානංදශිවශක්ත්යෛක්යරූපිණී  ॥  22 ॥

ත්රිපුරා  ත්රිපුරේශානී  මහාත්රිපුරසුංදරී  ।
ත්රිපුරාවාසරසිකා  ත්රිපුරාශ්රීස්වරූපිණී  ॥  23 ॥

මහාපද්මවනාංතස්ථා  ශ්රීමත්ත්රිපුරමාලිනී  ।
මහාත්රිපුරසිද්ධාංබා  ශ්රීමහාත්රිපුරාංබිකා  ॥  24
॥

නවචක්රක්රමාදේවී  මහාත්රිපුරභෛරවී  ।
ශ්රීමාතා  ලලිතා  බාලා  රාජරාජේශ්වරී  ශිවා  ॥  25 ॥

උත්පත්තිස්ථිතිසංහාරක්රමචක්රනිවාසිනී  ।
අර්ධමේර්වාත්මචක්රස්ථා  සර්වලෝකමහේශ්වරී  ॥  26 ॥

වල්මීකපුරමධ්යස්ථා  ජංබූවනනිවාසිනී  ।
අරුණාචලශෘංගස්ථා  ව්යාඝ්රාලයනිවාසිනී  ॥  27 ॥

ශ්රීකාලහස්තිනිලයා  කාශීපුරනිවාසිනී  ।
ශ්රීමත්කෛලාසනිලයා  ද්වාදශාංතමහේශ්වරී  ॥  28 ॥

ශ්රීෂෝඩශාංතමධ්යස්ථා  සර්වවේදාංතලක්ෂිතා  ।
ශ්රුතිස්මෘතිපුරාණේතිහාසාගමකලේශ්වරී  ॥  29 ॥

භූතභෞතිකතන්මාත්රදේවතාප්රාණහෘන්මයී  ।
ජීවේශ්වරබ්රහ්මරූපා  ශ්රීගුණාඪ්යා  ගුණාත්මිකා  ॥
30 ॥

අවස්ථාත්රයනිර්මුක්තා  වාග්රමෝමාමහීමයී  ।
ගායත්රීභුවනේශානීදුර්ගාකාළ්යාදිරූපිණී  ॥  31 ॥

මත්ස්යකූර්මවරාහාදිනානාරූපවිලාසිනී  ।
මහායෝගීශ්වරාරාධ්යා  මහාවීරවරප්රදා  ॥  32 ॥

සිද්ධේශ්වරකුලාරාධ්යා  ශ්රීමච්චරණවෛභවා  ॥  33 ॥

පුනර්ධ්යානම්
කුංකුමපංකසමාභා -



-මංකුශපාශේක්ෂුකෝදංඩශරාම්  ।
පංකජමධ්යනිෂණ්ණාං
පංකේරුහලෝචනාං  පරාං  වංදේ  ॥

ඉති  ශ්රීගර්භකුලාර්ණවතංත්රේ  දේවී
වෛභවාශ්චර්යාෂ්ටෝත්තරශතනාම  ස්තෝත්රම්  ।

